
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Д. Лхамжав

	 

	Оросын их бичгийн хүн Николай Семён Лесков (1831—1895) олон сайхан зохиол туурвижээ. Манай уншигчид түүний «Зовлонгийн далай», «Солгой дархан», «Араатан номхотгогч» гэх мэт дээж зохиолуудыг эх хэлээрээ уншсан юм.

	Н. С. ЛЕСКОВ бурангуй засагт хуучин хаант Оросын үнэн байдал, ард түмний ядуу зүдүү амьдралыг яруу тод харуулахын хамт тэдний эрмэлзэл, шударга ёсыг мөрөөдөж, харгис дэглэмийг ёроолоор нь егөөдөж илчилдэг ардчилсан, реалист үзэлтэй хүн байж. Энэ түүвэрт «Холог», «Ялимгүй алдаа», «Эхийн хайр хэтэрсэн нь», «Цойлдогч» гэх мэт амьдралын их сургамжтай, ёс суртахууны сэдэв голчилсон тууж, өгүүллэгийг уншигч олондоо толилуулж байна.

	 


ЦУЛ БОДОЛ

	НЭГДҮГЭЭР БҮЛЭГ

	Хоёрдугаар Екатеринын хаанчлалын үед, бага түшмэл Рыжов гэгчийн гэр бүлд Алексашка гэдэг хүү төржээ. Тэр айл, Костром губерний харьяа хошууны Солигалич хэмээх жижигхэн хотод амьдран суужээ. Тэр хот нь Костром, Светич хоёр голын бэлчирт орших ажээ. Гагарино ноёны тольд1 дурдсанаар бол тэнд долоон чулуун сүм, шашны хоёр, харын нэг сургууль, долоон үйлдвэр, гучин гурван мухлаг, гурван дэн буудал, архины хоёр гуанз, эрэгтэй, эмэгтэй 3665 хүн байжээ. Хотод жилдээ хоёр удаа яармаг, өдөр бүр зах ажиллана. Түүнээс гадна «Шохой, давирхайн худалдаа нэлээд идэвхтэй явагдана». Манай өгүүллэгийн баатрыг амьд мэнд байх үед энд бас давс нэрэх газар байжээ.

	Манай өгүүллэгийн өчүүхэн баатар Алексашка буюу сүүлдээ Афанасьевич Рыжов, хүмүүсийн өгсөн хочоор «Цулбодол» яаж аж төрж болох, үнэхээр аж төрж байсныг ойлгохын тулд энэ бүгдийг мэдэх хэрэгтэй юм.

	Алексашкийн эцэг, эх амины байшинтай, гэхдээ тэр нь толгой хоргодохоос өөр ямар ч үнэ цэнгүй, энэ ойрхог газрын тийм байшингуудын нэг билээ. Бага түшмэл Рыжовынд Алексашкаас өөр хүүхэд байгаагүй буюу ямар ч болтугай байсан гэж дурдсан зүйл огт үгүй.

	Бага түшмэл энэ хүүгээ төрснөөс хойхно бие барж эхнэр, хүү хоёртоо «ямар ч үнэ цэнгүй» гэж дурдсан өнөөх байшингаасаа өөр өв үлдээж чадалгүй өнгөрчээ. Харин бага түшмэлийн бэлэвсэн авгай өөрөө тун сүрхий хүн байв. Тэр бол «Зовлонд нугаралгүй гардаг, ажнай хүлгийг давхиа дунд нь хантайруулан зогсоож чадах, галд автсан гэрт ч орж чадах2», зан эгэл, бие эрүүл, ухаан саруул, төрсөн биедээ тэнхээтэй, заяасан зүрхэндээ зоригтой, халуун үнэнээр энхрийлж хайрлах чадалтай төрсөн тийм орос эмэгтэйн нэг байжээ.

	Бэлэвсэрсэн үедээ бас ч эгэл хоног өнгөрөөхөд хэрэг болох үзэсгэлэн толиотой хэвээр байсан тул ганц нэг хүн сууя гэж худ ирүүлж байсан боловч хүнтэй дахин суухгүй гээд хуушуур хайрах болжээ. Хуушуураа жирийн өдөр аарц, элэгтэй, мацаг өдөр будаа, вандуйтай хийгээд зах дээр хайрцагтай аваачиж ширхгийг нь тавтын улаан мөнгөөр зарна. Хуушуур хийж олсон мөнгөөрөө хүүтэйгээ хоёул амь зууж, хүүгээ «уран авгайд» шавь оруулж эрдэм заалгахад цаадах нь өөрийнхөө мэддэгийг л заажээ. Цаашдаа арай илүү гүнзгий эрдмийг нэг тахилч ламаар заалгах болсонд тэр лам нь гэзэгтэй, илгэн халаастай бөгөөд халаасандаа мэдээж хэрэгцээндээ зориулсан хамрын тамхиа хөөрөггүй сул хийж явна.

	Тахилч, Алексашкад «ном зааж дуусаад» багшилсныхаа хөлсөнд нэг ваар тутарга авч, бэлэвсэн авгайн хүү ч тэр сурсан номдоо дулдуйдан ходоодоо тэжээх хоол болон хорвоогоос өөртөө заяасан бүхнийг олж авахаар олны дотор оржээ.

	Тэр үед Алексашка арван дөрвөн нас хүрсэн байлаа, чухам энэ насандаа ямар байсныг нь уншигчдаа танилцуулъя.

	Залуу Рыжов бие бялдрын хувьд эхийгээ яг өвчжээ: бараг л хүчит тамирчин гэмээр ханхар, өсгөлүүн, асар тэнхээтэй, өвдөхийг мэдэхгүй эрүүл чийрэг хүн байжээ. Өсөх насандаа бүр толгой хүчтэн болж зодоонд гудамжныхаа хүүхдүүдийг дорвитой удирдаж байсных, Алексашка Рыжовын тэргүүлсэн тал ялагдашгүйд тооцогддог байж. Завтай ч явдаг, хөдөлмөрч ч хүн байв. Тахилчаар багшлуулсных цэвэр сайхан бичдэг болж, чавганц нарт талийгаачдыг дурсах нэрийн олон ном  хуулан бичиж хоолоо олж идэх болжээ. Гэвч эрүүл, булиа биед нь орших эрүүл санаанд нь юмыг ухаалгаар бодох хатуу журмыг эх нь өөрөө амьд жишээ болж сургасан чанарууд энэнээс нь илүү чухал байв. Эх шигээ юуг ч хэзээ ч хэтрүүлэх гэж байхгүй, бусдын царай ч харахгүй.

	Бүр арван дөрөвтэй байхдаа эхийнхээ олсон юмыг идэж суухыг нүгэлд үзэх болжээ. Дурсах нэрийн ном бичээд олох нь шальгүйн дээр энэ нь байнгын биш, алдаг оног орлого байлаа. Рыжов, худалдааны ажилд ясны дургүй, ээждээ хачин их хайртай тул Солигаличаас явж өөр газар очихыг хүсэхгүй. Тэгээд эндээ л ажил олж хийх хэрэгтэй болж, ажлаа ч олжээ.

	Тэр үед манайханд шуудангийн байнгын харилцаа дөнгөж буй болж, хамгийн ойр хотуудын хооронд боодолтой юмтай цүнх долоо хоногт нэг удаа зөөх явган өртөөчдийн орон тоо бий болгожээ. Тэгээд явган шуудан гэж нэрлэдэг байж. Тэр албанд өгөх хөлс тун шалихгүй: «өөрийн хоолыг идэж, аминыхаа гутлыг өмсөөд» сард нэг рубль тавин мөнгө авдаг байж. Гэхдээ ийм хөлсийг нь чамлахгүй хүн байлаа; гэхэд шуудан зөөхөөс зайлсхийнэ, яагаад гэвэл ийш тийш цаас зөөх, мэт ийм хоосон дэмий юм хийх нь чин үнэнч христос мөргөлтөнд харш тэрсүүд байж юун магад хэмээн орос хүний нэр төрөө хичээх христосын нарийн нандин шүтлэгт нь сэжигтэй санагдах ажээ.

	Тэр тухай сонссон хүн бүр тийм юмаар сүнсээ хорлож, түр зуурын хишгээс болж мөнхийн амиа алдвал яана хэмээн цэрвэнэ. Тэгээд нийтдээ Рыжовын Алексашкаг өрөвдөж,

	— Өнчин амьтныг, нэн ялангуяа гэнэн хонгор нялх амьтныг тэнгэр илүү өршөөх байлгүй. Юмаа үүрээд явж байгаад баавгайд ч юм уу чононд хүү татуулах, аль эсхүл шүүхэд очих боллоо ч гэсэн «тэнгэр минь ухаарсангүй дээ» гэхэд л тэнгэр өршөөнө шүү дээ.

	Юу ч үгүй хүнээс юуг нь авна гэх вэ. Харин амьд мэнд үлдээд хожим нь бие гүйцвэл сүмд очоод өөрийн барих зулгүй, хүний хүжний хажууд сайтар мөргөл хийж болох л юм. Өнчин өрөөсөн хүнийг энэнээс өөр яа гэх вэ? гэлцэнэ.

	Энэ бүхэн өөрт нь хэнээс ч илүү хамаатах Алексашка өөрөө бол хүний хийдгээс буцахгүй, хүн ч царайдахгүй, шуудангийнхаа цүнхнээс зоригтой барьж мөрөн дээрээ тавиад Солигалич, Чухома хоёрын хооронд шуудан зөөх болжээ. Явган шуудангийн алба өөрт нь өөрийнх нь дур сонирхолд бүрэн нийцэж ганцаараа ой хөвч, өргөн тал, шавар намаг дундуур алхахдаа замдаа тааралдсан, үзсэн, сонссон бүхнээсээ уламжлан төрөх шинэхэн шинэхэн сэтгэгдэлтэйгээ уялдуулан өнчин өрөөсөн яваагийнхаа бодлыг бодон бодсоор явна. Ийм нөхцөлд Бронс3 буюу Кольцов шиг яруу найрагч ч болчихмоор, гэвч Алексашка Рыжовт яруу найрагчийн бус, гүн ухаантан болох авьяас байсан тул гайхмаар хачин «Цулбодол» болжээ. Алс холын зүдэргэнт аялал ч, аагим халуун ч, тэсхийм хүйтэн ч, салхи шуурга ч, цас бороо ч, зүрхийг нь үхүүлэхгүй. Хүчирхэг нуруунд нь шуудангийн богц даанч юм болохгүй, харин тэр богцны хажуугаар өөр нэг зэгэл саарал өнгөтэй зотон богц үүрч явах бөгөөд дотор нь түүнд дийлдэшгүй нөлөөлдөг нэг зузаан ном буй.

	Тэр нь библи судар ажээ.

	 

	 

	ХОЁРДУГААР БҮЛЭГ

	Тэр хүн богц, библи судар хоёроо тувт үүрээтэй явган шууданд хэчнээн жил алба хаасны нь би мэдэхгүй юм, ямар ч атугай их л удсан, сүүлдээ явган шуудан нь морин шуудангаар халагдаж, Рыжов ч «хэргэм зүүснээр» төгссөн юм даг. Баатрын маань амьдралд гарсан энэ хоёр чухал үйл явдлын дараа хувь заяанд нь том эргэлт гарсныг өгүүлбэл: Шуудан явган зөөхдөө дуртай байсан хүн маань унаатай шуудан зөөх хүсэлгүй болж өөр ажил эрэхдээ бас л заавал Солигачидаа байхыг эрмэлзэх нь эхээсээ салж хаашаа ч явахгүй гэсэн бодол юм, харин эх нь тэр үед нэгэнт өтөлж нүдний хараа нь муудаж хуушуураа олигтой хайрч ч чадахыг больсон байжээ.

	Шуудангийн доод албаны хүнд хэргэм олгох хугацаа тун удаан, жишээ нь арван хоёр жил гэж бодохул, Рыжов тэр үед хорин зургаатай буюу арай ч ахиу болсон гэж бодох хэрэгтэй, тэгвэл энэ хооронд Солигалич, Чухлома хоёрын хооронд л хөрөөдсөөр байхдаа явах амрах ялгаагүй хуучин даавуу хавтастай библи судраа л уншсаар авай.

	Ханатлаа уншиж шингээж авсан баттай их мэдлэг нь хожим бясалгал хийх, библи судрын санааг ажил үйлстээ хэрэглэх болсон цагтаа хөөсөн өвөрмөц амьдралынх нь дэвсгэр болсон ажээ.

	Өвөрмөц өвөрмөцдөө овоо арвин байсныг нь яана. Рыжов, жишээлбэл, олон вивангиридийн бичсэн ном судрыг цээжээр мэддэг, ялангуяа Исаид онцгой их дуртай болжээ. Бурхны Исаин тухай бичсэн өргөн их судалгаа сэтгэл санаанд нь таарч, христос номнол, бурхны нь бүх сургаал болжээ.

	Залуу байхдаа нэгэнт «Цулбодол» хоч авч тэр нэрдээ таарч алдаршсан наян тавтай Рыжовыг мэдэх нэг өвгөн надад ярихдаа, тэнд нэг «намгийн царс» байсан, тэр царсны дэргэд л амрах, «салхинд хашхирах» онцгой дуртай байсан юм даг гэж нэхэн санана.

	Харахад л салхи сөрчхөөд:

	— Тэрэгний шар ба илжиг боловч эзнийгээ таньдаг байхад манай хүн төрөлхтөн ухаарах үгүй юм, зальт зулбасга, золбин хөвгүүд! Худлыг хавчуулж байж бас юугаар эмзэглэнэ вэ! Толгой бүхэн өвчинд, зүрх бүхэн нулимсанд. Хонины өөх, нялх бага малын цусыг үл хүснэм; ихээр тануусыг хохироохгүй. Эс ирэхүл, очсугай. Би барьц өргөвөөс өглөгийн гарз, шившгийн бойпор хэмээгч бид буюу. Шинэ сарын, бямба гарагийн ба хишиг өдрийн ёсыг тань үл тэвчнэм: бацаг, найр, шинэ сарын баяр хуримыг сүнс минь үзэн ядна. 

	— Алгаа надад дэлгэхүл, аяа, мэлмий юүгээ буруулнам, бас залбирлаа зузаалбал эс анзаармуй. Арга баашийг сэтгэлээсээ арилган тонилго. Буян үйлдэж сур, ирэхүл арцалдаад, бас улай мэт нүгэл чинь цас мэт цагаан болъюу. Гэлээ ч ноёд үл дагана л, — өглөгт дурлагч, барьц хөөцөлдөгчид хулуудаг — үүнтэй холбож Саваоф4 гашуун зовлон хэмээгээд, — жигшүүрийг адлах хилэгнэл минь үл зогсоно» гэнэ.

	Ингээд тэр өнчин хүү энэ «зовлонг», «гашуун зовлонг» цөлийн намагт чанга дуугаар түмэнтээ хашхирахад Исаин үгийг салхи угтан аваад Иезекилийн5 үзсэн, дээр нь амьд мах ургахыг больсон цээжин доторх чандаршсан зүрх нь сэргэхээ өнгөрсөн, үл хөдлөх «хуурай ясанд» хүргэх мэт санагддаг ажээ.

	Түүний дуу хоолойг царс, намгийн мэлхий л сонсоно, харин өөрөө бол хэлсэн үгээр нь дурдахад: «хайр, тэмүүлэл хоёроор амьсгалдаг», библийн үзэл дагадаг хагас сангасваа, хагас ухуулагч болжээ.

	Энэ бүхэн түүнд аль хэдийнээ бүрэлдээд байсан боловч гагцхүү хэргэм хүртэж, шавар намгаас өөр газар, өөр ажил хайх болсон цагт л илэрчээ. Рыжовын урагшлах хөдөлгөөн нэгэнт бүрмөсөн төгсөж библи судраар өөртөө буй болгосон ёс горимыг хэрэглэх үйл ажиллагааны цаг иржээ.

	Исайн үгээр «гашуун зовлон» гэж Рыжовын хашхирдаг байсан яг тэр царсны дор, яг тэр намагт газраа гаргууд хүчтэний нүүрийг ч улайлгаж чадах хүчтэй болъё гэсэн санааг өөрт нь өгсөн сүнсийг хүлээн золгосон амуй. Тийм авшиг хүртээд түүнийгээ авснаа орон ортол зуу шахам жилийн замыг бүхэлд нь туулахдаа баруун, зүүн аль ч өвдгөөр нь хатгаж доголж байсан удаа ганц ч үгүй ажээ.

	Бид, явцуу давчууд багтрам агсан гайхам хүчнийх нь бишгүй олон жишээг хойно өгүүлэх бөгөөд эцэст нь гэнэт хөлөг баатар мэт аймшиггүй тэмүүлэлт үйл хийж баатрын шагнал хүртэж байсныг нь өгүүлнэ.

	 

	ГУРАВДУГААР БҮЛЭГ

	Миний тухайлан өгүүлж байгаа алс холын тэр цагт оросын ямар ч хотод хотын дарга гэгч хамгийн гол хүн байжээ. Орос орон, олон хүний ойлгосноор бол хотын дарга хэн боловч «төрд гурав дахь хүн» гэж нэг биш удаа хэлэгдэж байсныг хэн ч мэтгээгүй билээ. Ард түмний төсөөлөхөөр төрийн эрх өөрийн эхний эх булаг-хаанаасаа салаалахдаа: төрд нэгдүгээр хүн нь бүх улс гүрнийг захирдаг эзэн хаан, дараах, хоёрдугаар хүн нь мужийг захирдаг амбан сайд, тэгээд амбан сайдын дараа шууд ордог гурав дахь хүн нь «хотыг барьж байдаг» хотын дарга гэлцэнэ. Тэр үед цагдаа дарга нар гэж хараахан байгаагүй болохоор тэдний тухай засаг төрд байр суурь заасан зүйл байгаагүй нь зүй. Хожим хойно тиймэрхүү орон тоо буй болсон цагт ч цагдаа дарга гэдэг улс хэсүүл хийж гагцхүү хөдөөгийн хүмүүсийг зодож жанчдаг байсан агаад шаталсан зэрэг дэвийн тухай тулхтайхан ойлголт ч үгүй байсан болохоор хэн ч зодож байсан ялгаагүй тэлчилнэ.

	Шүүхийн шинэ шинэ газар байгуулж, хөдөөгийн засаг захиргааны хуучин төр-шашны бүрэн эрхийг хязгаарлаж эхэлснээр тэр бүхэн, ялангуяа хот газар бишдэж, хотын даргынхаар үл барам мужийн нэр төр доройтоход нэлээд нэрмээс болж, нэр төрийг нь урьдын хэмжээнд хүртэл өргөх боломж барагдаад ядах нь ээ хотын дарга нарын урьдын их хэргэмийг нь шинээр сольсон байлаа.

	Харин «Цулбодол» хувь заяагаа эргэцүүлэн бодож, шийдэж байсан тэр цагт энэ бүхэн бас ч аятайхан дэг журмаараа байжээ. Амбан сайд нар өөрсдийн төвд жижиг хаад мэт тухлан сууж, хэр баргийн хүнтэй уулзахгүй буюу уулзах боллоо гэхэд хүмүүс «ихэд орогнодог» байв. Тэд хэнийг ч «чи» гэнэ, цаадуул нь хэн ч бай толгойгоо бүсэлхийгээ хүртэл, зарим нь бүр газар хүртэл бөхийн хүндэлнэ. Да лам нар хийдийнхээ үүдэн дээр загалмай, рашаантай угтаж, жижиг түшмэд тэднийг өөрийн шалгарсан цөөн тооны төлөөлөгчөө гэж гурав нугарах дөхөн хүндэлж «хүүхдийн маань ухиалд загалмай зүүх эцэг болж өгнө үү» хэмээн зүрх алдан гуйна. Хариуд нь соёрхлоо ч гэсэн тэд ихэрхэх байдлаа тавихгүй: өөрснөө очихын оронд тусгай даалгавартай түшмэд буюу хиа нарыг зарж, тэд нь «ёслолын өмсгөл» авч очоод «илгээсэн хүний» соёрхлыг биелүүлдэг байв. Одоо үеийн хөнгөн, муу цагтай олонтоо сөргүүлэн үздэг тэр ээлт сайн цагт юм бүхэн цагаа дагаж сүрлэг, дөлгөөн, буурьтай байдаг байжээ.

	Рыжовт, төрсөн Солигаличаасаа гаралгүй, хотын захиргааны ажилд дөхөж төрийн албанд дөрөвдүгээр зэргийн дэвтэй болох сайхан зам нээгдсэнийг дурдахул: хотын хуучин хорооны цагдаа үхсэн тул Рыжов оронд нь орохыг хүсжээ.

	 

	ДӨРӨВДҮГЭЭР БҮЛЭГ

	Хорооны цагдаагийн алба хотын даргын дараах шат мөн боловч нэг их өндөр тушаал биш, гэхдээ, тэр албанд байгаа хүн өөрөө ачаа тэрэг бүрээс нэг хэрчим түлээ, хоёр ширхэг хүрэн манжин буюу нэг толгой байцаа авч чадаад байвал нэлээд олзтой ажил юм; чадахгүй бол базаахгүй, яагаад гэвэл төрийн албаны энэ дөрөвдүгээр дэсийн хүнд сангаас олгодог цалин нь сарын арван рублийн тэмдэгт буюу өөрөөр хэлбэл эдүгээгийн тооцоогоор хоёр рубль наян тав орчим мөнгө байв. Төрийн албаны дөрөвдүгээр дэвийн хүн энэ мөнгөөр өөрийгөө болон гэр бүлээ товхийтэл тэжээх ёстой байсан атал чингэх боломжгүй учраас хороон цагдаа «холбогдох хэргээр ирсэн» хүмүүсээс «шовгор авдаг» байжээ. Тийм «шовгор» авахгүйгээр өнгөрөх аргагүй байсан болохоор Вольтерийн үзэлтнүүд ч түүнийг эсэргүүцэж сүйд болдоггүй байв. «Авдаггүй» хороон цагдаа байсан гэж хэн ч бодохгүй байсан бол хороон цагдаа нар бүгд авдаг, тэгэхээр Рыжов ч авах ёстой бөлгөө. Албаны тэр зарчмыг зөрчих явдлыг дарга нар нь өөрснөө хүсэх ч үгүй, хүлцэх ч үгүй. Үүнд ямар ч эргэлзээ байгаагүй, тэр тухай аливаа яриа ч байсангүй.

	Хороон цагдаа болгож өгөөч гэж Рыжовын гуйж очсон хотын дарга түүний хахууль авах чадварын тухайд өчүүхэн ч эргэлзсэнгүй. Рыжовыг бусадтай адил биз гэж бодоод тэр талаар тусгайлан ярьж тохиролцсонгүй. Хотын дарга Рыжовын бие том, байдал сүрлэг, явган явахдаа эцэж цуцахгүй, хүч тэнхээ ихтэй гэж олонд ихэд нэр гарч, тийм гэдгээ ч явган шуудан зөөж байснаараа нотолсныг л голчлон боджээ. Энэ бүх чанар нь Рыжовын хөөцөлдөх цагдаагийн албанд тун их нийцэж байсан тул түүнийг Солигаличийн хорооны цагдаа болгожээ. Харин эх нь хуушуураа хайрч хүүгийнхээ дэг журам сахиулж, худалдаж буй юмны жин, хэмжээ мадаггүй зөв байгаа эсэхийг хянан цагдах тэр зах дээр гардаг байв.

	Хотын дарга ганц зүйлийг санамж болгон хэлэхдээ:

	— Бэртээлгүйгээр зодож бай, надад ирэх хишгийг өөрөө битгий авчхаж бай гэжээ.

	Рыжов ёсоор гүйцэтгэнэ гээд ажилласан боловч төдхөн төрийн албанаа гуравдугаар зэргийн дэв эзэлдэг хүнээ түгшээж, өөрийгөө буюу өдгөө Александр Афанасьевич гэгдэх болсон урьдын Алексашкаг үлэмжхэн хүнд сорилтод оруулж эхэлсэн хачирхаж сэжиглэм байдал гаргах болжээ.

	Рыжов албандаа орсон анхны өдрөөс эхлэн ажилдаа махруу, нягт нямбай хүн болохоо харуулав: зах дээр очоод ачаа тэргүүдийг нэг газар аятайхан байрлуулан зогсоож, хуушуур зардаг авгай нарыг өөрөөр журамлан суулгахдаа эхийгээ гэж бусдаас ялган хамгийн аятайхан газар шилж суулгасангүй. Согтуу эрчүүлийн заримыг үгээр, заримыг гарынхаа хүчээр дэглэв. Гэхдээ эв зүйгээр их тус болж буй мэтээр аятайхан хэлээд ингэснийхээ төлөө юу ч авсангүй. Мөн өдөр, байцаа зардаг авгай нар албаны хишиг гэж барьж ирсэн юмыг нь авалгүй харин ч би хэнээс ч албаны хишиг авахгүй, яагаад гэвэл албаны бүх хишгийг надад «хаан соёрхдог, хахууль авахыг тэнгэр хорьдог» гэж зарласан байна.

	Рыжов тэр өдрийг тун сайн өнгөрөөж шөнө нь бүр ч сайн өнгөрөөжээ. Хотоо бүхэлд нь эргэж, шөнө их оройтож яваа хүн тааралдахад нь хаанаас хаа ямар хэргээр явна? гэж асуугаад гэмгүй номхон нэгэнтэй нь юухан хээхэн ярилцан, тэр бүү хэл гэрт нь дөхүүлж, зөвлөгөө өгч, тааралдсан ганц нэг согтуу архичны чихийг мушгиад, манаачийн нэг авгай үнээнд шившлэг хийж байхыг барьж хар гэрт цоожлон, маргааш өглөө нь хотын дарга дээр очиж илтгэхдээ манаач нарт л нэг муу тал байгааг мэдэгджээ.

	— Тэд цаг дэмий өнгөрүүлж, хэрэггүй хий дэмий явж, албаны хишиг гэж бусдад нажид болж, өөрснөө хүнээ байж байна. Тэднийг хоосон залхуурч байхыг нь болиулж таны эрхэм тааллаар ногооны газар явуулан хог ургамал зулгаалгадаг болговол бусдыг нь би аргалах байна гэжээ.

	Хотын даргад энэ санал харшгүй санагдаж, гэр орныхоо ажилд тун сүрхий хотын даргын авгайн санаанд яг таг таалагджээ. Манаач нарт л дэмий санагдах байх, хуульд ч нийцэхгүй, гэхдээ манаач нарын саналыг асуух гэж хэн явах вэ, ...харин хууль гэдэг бол «мориноос ялгаагүй: хаашаа хэрэгтэй бол тийшээ зална шүү дээ» гэж хотын дарга оросын шүүгчийн сэтгэдгээр сэтгэлээ. Александр Афанасьевич «хөлөө явж хөлсөө авна» гэсэн хуулийг юу юунаас эрхэмлэх учраас аливаа илүүц «харгалзагчид» хэрэггүй хоолны савнууд мөн тул тэднийг зайлуулж өөр жинхэнэ хэрэгтэй «хөлс гаргах» ажилд тавихыг хууль болгох бодолтой байв.

	Энэ ажлыг Рыжовын санаачилсан ёсоор болгосонд эрх баригчид ба харц олны аль алины санаанд таацаад ач тусыг мэдэх хүмүүсийн сэтгэл зүрх Рыжовт их л талтай болжээ. Рыжов өдрийн цагт хотоороо явж, шөнө ч өөрцгүй гав ганцаар эргүүл хийж, эзэн хүний ёсоор сайн санааны үзлэг хийж явдаг нь алхам алхмаар мэдэгдсээр олны нүдэнд энэ чанар нь ч таатай санагдах болов. Нэг үгээр, хэлбэл, бүх юм аятайхан болж, амар жимэр байдал газар авах шинж яг ороод байтал нэг гай нүүрлэх нь тэр, юу гэвэл, харцас хэрэлдэхгүй, сэнгүүн нарыг тэжээхгүй, албаны хишиг гэж өгөх хүн нэгээхэнгүй болж, идэшний ногоо хураахаас өөр эрхтэн дархтанд их, бага, хэр тааруу ашиг байхгүй болжээ.

	Хотын дарга дотроо зэвүүцэж, чухам юунаас болж буйг олж мэдээд ингэж байж хэрхэвч болохгүй гээд Рыжовыг өгөөтөн хавчих болов гэнэ.

	Тэгээд албаны хишиг хүртдэггүй Рыжовт шашин номд харш тэрс юм байгаа эсэхийг да ламаас лавлахад да лам нь тийм юм үзэгдээгүй, харин эх нь хуушуур хайрч өөрт нь өгдөг болохоор эрхбиш бага зэргийн додигор зан байх мэт гэжээ.

	— Тэгээд хүүгийнхээ албанд үл нийцэх тэр наймаа худалдаа хийдгийг нь болиулчих, тэгвэл хязгааргүй додигор зан нь арилж, юм авдаг болох байлгүй гэв.

	— Болиулна гэж хотын дарга хариу хэлээд Рыжовт:

	— Эх чинь наймаа хийж суух зохимжгүй гэхэд Рыжов:

	— За гээд эхийгээ зах дээрээс юмтай нь гэртээ аваачжээ. Рыжов урьдын хэвээр үлдэж, юм авдаг ч болсонгүй.

	Чингэхэд нь да лам, Рыжов албаны хувцастай болоогүй байна, улаан өндөгний дүйцэн өдөр зөвхөн ойр дотнынхоо хүмүүстэй христосын ёс гүйцэтгэсэн төдий болоод ихэс дээдэс иргэдийнхний ганцынх нь ч үүдийг татаж баяр хүргэсэнгүй, ингэлээ гээд цаадуул нь ч гомдол гаргасангүй гэлээ.

	Энэ бол нэг нь нөгөөгөөсөө шалтгаалах зүйл юм. Рыжов баярын үеэр айл хунараар бэлэг сэлт авахаар явахгүй болохоор ажил албаны хувцастай байх шаардлага гарна, тийм хувцас нь түрүүчийн хороон цагдаад байжээ. Хуучин цагдаа заамтай дээл, залаатай гутал, тэвхүүзтэй байсныг хэн бүхэн мэднэ, гэтэл энэ шинэ цагдаа шуудан зөөгч байсан болохоор дэгээ товчтой оготор даавуу дээл, шар өнгийн бүдүүн даавуу өмд, эгэл тариачны малгайтай явах ба өвлийн цагт нэхий дээлээс өөр юм өмсөхгүй, сард 2 рубль 87 мөнгөний цалин аваад илүү дутуу харахгүй үнэнч шударга алба хааж буй хүн тул өөр юм авах ч бэлгүй байжээ.

	Хуушуур худалдаж хүүдээ нэмэр болж чадахаа больсон эх нь газар дээр өөр хийх юмгүй байж байгаад нас барахад Рыжовт мөнгөний хэрэгцээ гарсан байна.

	Хүмүүсийн ярилцсанаар Александр Афанасьевич эхийгээ «ядуухан» оршуулж, эхдээ хайргүй байсан гэж хэлүүлэв. Хойдохыг нь уншихад жаахан юм төлөөд бялууны дүйцнээр бялуу ч хайруулсангүй дөч хоногийн буян ч үйлдүүлсэнгүй.

	Тэрс үзэлтэн болж таарлаа! Хотын дарга итгэдэггүй, да лам сэжиглэдэг байсан болохоор бүр гарцаагүй тийм хүн болж таарлаа, гэвч хотын даргын авгай, да ламын авгай хоёр түүнд хангайн уул шиг түшигтэй байв, учир нь гэвэл хотын даргын авгайн ногооны газрыг манаачтай болгож өгснөөс, харин да ламын авгай «эсэргүүцэх занд» нь байдаг ямар нэг далд шалтгааныхаа улмаас болой.

	Александр Афанасьевичийг хамгаалагч нь ийнхүү тэр хоёр авгай билээ. Хотын даргын авгай, газрынхаа хишгээс хоёр уут төмсийг хүнээр өгч явуулахад хороон цагдаа уутыг нь задалж ч үзэлгүйгээр өөрөө үүрч авчраад их л эгэл даруугаар:

	— Өгье гэсэн сэтгэлд тань баярлалаа, харин бэлэг барьц авахгүй гэжээ.

	Тэгтэл да ламын дотуур тамиртай авгай, да ламыг дэд байх дээр үед өөрийн гараар хийсэн хоёр гөлөнгөр элгэвчийг бэлэг болгоход адайр цагдаа тэрийг нь ч бас авсангүй:

	— Бэлэг авч болохгүй, энгүүн хувцас өмсдөг надад ийм дэгжин юм ямар ч нэмэргүй гэжээ.

	Да ламын авгай үүнд нь хорсож нөхөртөө:

	— Тэнгэрийн шүтээний дэргэд шашны вивангирид та нар шиг улс биш харин энэ цагдаа л байх ёстой болж байх шив дээ гэж хор шарыг нь маажсан үг хэлжээ.

	Да ламын уур хүрч, эхнэрээ амаа тат гээд өөрөө бөөн бодол болон хэвтэхдээ:

	— Энэ бол Масоны6 тэрслүү үзэл юм. Хэрэв би үүнийг хөөж мөрдөөд илчилж чадвал нэрд их гарч Петербургт ч суух болж юун магад хэмээн сэтгэжээ.

	Ингэж тэр солиорч эхлээд солио дундаа Рыжовын сүнсийг цогцсоос нь яаж салтал нь илчлэх төлөвлөгөө зохиожээ.

	 

	ТАВДУГААР БҮЛЭГ

	Их мацгийн дүйцэн өдөр ойртож ирэхэд да лам, Рыжовын сүнс, цогцос хоёрыг хэрхэн салгах, ингэснийхээ дараа чин алдартын шашны үнэн мөнөөс хорсолтой хазайсных нь хариуд хэрхэхээ тодоос тод мэдэж байв.

	Энэ зорилгоор тэр алаг хувцастай хороон цагдааг анхны долоо хоногт над руу нүглээ наманчил гээд явуулбал зүгээр гэж хотын даргад зөвлөжээ. Нүгэл наманчлалаар түүнийг сайтар тамирыг нь таньж, тэнгэрийн хилэгнэлээр далайлган хамаг юмыг нь хэлүүлж, нууц нандин бүхнийг нь, яагаад албаны хишгээс татгалзаж, аливаа бэлэг сэлт авдаггүй учрыг нь мэдчихье гэж амлаад: «Айлгаж байгаад үнэн санаа бодлыг нь ил гаргаж юу болохыг нь ялгаад хэрхэхийг шийднэ, сүнс аврагдана» гэв.

	Да лам Павелын7 үгийг нэхэн санаад түүнээс хэн боловч өөртөө хэрэгтэй үгийг олж болохыг мэдэх тул тайван хүлээх болов.

	Хотын дарга ч хувьдаа ногдох ажлыг хийнэ.

	— Александр Афанасьевич, чи бид хоёр энэ хотын нэртэй хүмүүсийн хувьд харцас олонд шашинд бишрэх, сүм хийдийг хүндэтгэхдээ үлгэр дуурайл үзүүлж байх хэрэгтэй.

	Нээрэн тийм дээ гэж Рыжов амыг нь дагав.

	— Хоёул мацагладаг, наманчилдаг байя л даа.

	— Тэгье, тэгье.

	— Бид хоёрыг хүн бүхэн андахгүй, тэгэхээр шашин номынхоо хувьд ч гэсэн нууж хаалгүй, бас хүн бүхний нүдний өмнө гүйцэтгэх ёстой байна. Би да лам дээр нүглээ наманчлуулахаар очно, шашин номын талаар бүхнээс туршлагатай хүн байгаа юм, чи ч гэсэн түүн дээр оч.

	— Да лам дээр үү, очъё, очъё.

	— Тэгэхдээ чи эхний долоо хоногт оч, харин би дараагийнхад нь очъё. Тэгж л тохиролцъё.

	— Тэгье, очиж болж л байна.

	Да лам Рыжовын нүглийг наманчлаад байдгаар нь харааж зүхсэн боловч үхэлд хүрэх нүгэл олсонгүй гэж харин ч магтаад,

	— Ганц нэг юманд ялимгүй өө сэв байвч харамсаж наманчиллаа, хэн хүнд байдаг эгэл нүгэл байна, харин дарга нарынхаа эсрэг онцгой хорлонт бодолгүй, «албаны хишгийн талаар» таныг ч, намайг ч ховлох бодолгүй юм байна. Харин «бэлэг сэлт авдаггүй» нь хортой хоосон бодлоос нь болдог юм байна.

	— Тэгвэл хортой хоосон бодолтой хүн юм шив дээ? Чухам ямар бодолтой юм?

	— Библи л их уншсан хүн юм.

	— Эш-ш, тэнэг чинь дэмий юм оролдож дээ!

	— Тэгж ээ, уйдахдаа уншсаар байгаад цээж болчихгүй юу.

	— Ээ тэнэг ээ! Одоо тэрийг чинь яах вэ?

	— Яах ч аргагүй. Уншсаар байгаад бүр цээжилчихсэн хүнийг яана гэх вэ.

	— Бүр «Христосыг» нь шүттэлээ юу?

	— Бүгдийг, бүгдийг уншжээ.

	— Тэгвэл, өнгөрөө л дөө.

	Тийнхүү Рыжовыг өрөвдөж, өршөөнгүй үзэх болцгоожээ. Библийг бүр «Христосыг нь шүттэлээ» уншсан хүнээс зохистой явдлыг шаардах явдалгүй гэдгийг Оросын бүх үнэн алдарт шашныхан мэднэ; гэхдээ тийм хүмүүс баахан солиотой мэт адайрлах боловч гэмгүй явдаг болохоор тэднээс айх явдалгүй билээ. Иймд «албаны хишгийн талаарх» Рыжовын адайр, хачин занг бүр аятайхан аргаар засахын тулд Александр Афанасьевичийг гэрлүүлье гэсэн мэргэн боловч хатуу зөвлөгөө өгчээ. Да лам залгуулж хэлэхдээ,

	— Эхнэртэй хүн «Христост шүттэлээ уншлаа» ч гэсэн чигч шударга чанараа хадгалах хэцүү болж эхнэр нь шууд биш ч гэх нь ээ өөр маягаар шахаж нажидалсаар аашийг нь завхруулаад Библийнх нь хамаг сургаалыг орхиулж бэлэг сэлтээс буцахгүй, дээдэст үнэнч болгох буюу.

	Энэ зөвлөгөө хотын даргын санаанд нийцсэнд хотын дарга Александр Афанасьевичийг гон бие гозон толгой хүн улс төрийн албанд найдваргүй байдаг учраас заавал ч эхнэр авах хэрэгтэй гэжээ.

	— За, хө, миний бодоход чи бүхий л талаар сайн хүн юм, харин нэг юм л дэмий санагдах юм.

	— Юу вэ?

	— Гон бие гозон толгой.

	— Ийм байлаа гээд ямар гэмтэй гэж?

	— Ямар нэг итгэл эвдсэн юм хийчхээд харь газар оргоод алга болох гэм байдаг юм. Чамд хоргодох юм байна уу? Библиэ л авбал гүйцэх нь тэр шүү дээ.

	— Гүйцэх нь тэр ээ.

	— Ийм учраас найдвар муутай гэдэг юм.

	— Эхнэртэй хүн илүү найдвартай гэж үү?

	— Зүйрлэх ч хэрэггүй. Эхнэртэй хүнийг яаж ч байсан үр хүүхдээ бодож, эхнэрээ өрөвдөөд хэр баргийн юмыг тэвчинэ. Ингэхээр чи нэг бол эндээс зайл, нэг бол эхнэр ав.

	Хачин гайхал маань ийм бодлыг нь сонсон өчүүхэн ч хирдхийлгүй хариу хэлэв:

	— За тийм бол яах вэ, гэрлэх нь тэнгэрээс заяасан сайн үйл юм чинь, шаардлагатай байгаа хойно би эхнэр авна аа.

	— Харин өөртөө таарах л хань олж аваарай.

	— Өөртөө тааруулна аа.

	— Түргэхэн сонгож аваарай.

	— Сонгосон хүн ч бий л дээ, очиж, өөр хүн авчсан эсэхийг нь мэдэх л хэрэгтэй байна.

	Хотын дарга шоолж,

	— Ээ, чи чинь чивэлт хүн юм даа. Огт нүгэлгүй хүн гэж бодсон чинь авах эхнэрээ хүртэл шилж сонгочихсон байдаг байна шүү.

	— Судас дүүрэн бузар юм байдаг хойно нүгэлгүй газар хаа байх вэ! Харин надад сүй тавьсан хүүхэн байхгүй, гэхдээ нэг хүүхнийг зүгээр юм уу гэж боддог байсан, одоо тэднийхээр орж үзвэл та соёрхох биз дээ.

	— Тэр чинь хаана байдаг юм, эндхийнх биш, хол нутгийнх байлгүй?

	— Юу ч гэлтэй юм дээ, эндхийн ч биш, хол нутгийн ч биш, тэрүүхэн голын намаг хавьд байдаг юм.

	Хотын дарга дахин шоолж инээснээ Рыжовыг яваад ир гээд хачин гайхал маань хэдийд юу гэсээр ирэх бол хэмээн сонирхон хүлээжээ.

	 

	ЗУРГААДУГААР БҮЛЭГ

	Рыжов, үнэхээр өөртөө тохирсон хань олсон байлаа: долоо хоногийн дараа хот буцахдаа эрүүл чийрэг, улаа бутарсан цав цагаан царайтай, усгал зөөлөн хар нүдтэй, алхах гишгэх хөдөлгөөн бүр нь номхон томоотойг нь илтгэх эгэл тариачны хувцастай тийм нэг эхнэртэй болоод иржээ. Эр, эм хоёул нэг дамнуурга мөрлөсөн явах ба инжээ хийсэн эрээн үйсэн хайрцгийг дамнуургадаа ёрог даавуугаар уяжээ.

	Худалдааны хууччуул тэр хүүхнийг харуут энэ чинь голын тэртээх хамгийн тэнд жижигхэн байшинд суудаг муу зүгийн тарнич гэж зард гарсан Козлиха чавганцын охин гэдгийг таниад Рыжовыг тэр тарнич авгайн хүүхнийг зарцаар авч дээ гэж бодоцгоосон байх юм.

	Бас ч нэг талаар тэгж бодоцгоосон нь үнэний хувьтай, гэхдээ Рыжов тэр ажилчныг гэртээ авчрахын өмнө түүнтэй гэрлэн суух ёслолоо гүйцэтгэсэн байв. Эхнэртэй боллоо гээд эхнэргүй явснаас нь илүү их юм орох болсонгүй; харин ч одоо илүү олзтой болжээ, яагаад; гэвэл эхнэр авчирмагцаа их, бага нь бүү мэд ямар ч болтугай сард нэг рубль зэс мөнгө төлдөг байсан зарц хүүхнээ явуулжээ. Тэр цагаас зэс рубль нь өөрийнх нь халаасанд үлдэх болж, гэр ахуй нь овоо дэгжиж эхлэв. Эрүүл чийрэг эхнэр нь зүгээр сууна гэж ер байхгүй: утас ээрч, юм нэхнэ, оймс хийхдээ тун чадамгай, бас идэшний ногоо тарина. Нэг үгээр хэлбэл, эхнэр нь үнэнч, номхон, зав чөлөө ихтэй тариачин эмэгтэй бөгөөд библид биширсэн эр маань библийн ёсоор амьдран сууж, тэр эмэгтэйн тухайд бол дээр дурдсанаас өөр илүү дутуу юм үгүй ажээ.

	Александр Афанасьевич эхнэртэйгээ харьцах нь туйлын эгэл, харин өвөрмөц нэг шинж буй: эхнэрийгээ «чи» гэхэд эхнэр нь өөрийг нь «та» гэж, «авгай» гэж дуудахад нь цаадах нь Александр Афанасьевич гэнэ. Эхнэр нь зарцын ёсоор байхад нөхөр нь ноён шиг байна; нөхрөө юм хэлбэл хариу дуугарна уу гэхээс биш дуугүй байгаа цагт юм асуухыг үл зориглоно.

	Хоол цайг нь барина. Нэг орон дээр унтана, үүний улмаас л үр заяасан бололтой. Төрсөн үр нь ганц хүү. Хүүгээ «авгай» тэжээх боловч хүмүүжүүлэхэд нь огт оролцохгүй.

	«Авгай» библи биширсэн нөхөртөө хайртай дуртай байсан эсэх нь тэр хоёрын харьцаанд юугаар ч илрэхгүй, харин эхнэр нь нөхөртөө үнэнчийн хувьд бол ямар ч эргэлзээгүй байлаа. Түүнээс гадна нөхрийгөө тэнгэрээс өөрийг нь захирахаар заяасан, эзэмших бурхан эрхтэй хүн гэж айна. Гэхдээ энэ бол түүний амар жимэр суухад саад болохгүй байлаа. Эхнэр нь бичиг мэдэхгүй боловч Александр Афанасьевич эхнэрийнхээ хүмүүжил дэх энэ дутагдлыг арилгахыг хүссэнгүй. Тэднийх юм юмаар дутаг мөчиг амь зуух боловч муу явна гэж боддоггүй байв. Ойр хавийнх нь олон айл нэг их хангалуун суудаггүй байсан болохоор тэгж бодохгүй байхад нь их тус болдог байсан байж мэднэ. Цай уухгүй, уух цай ч байдаггүй, махыг бол гагцхүү их баярын үеэр иднэ, бус цагт талх, ногооныхоо газраас хурааж аваад гашилгасан буюу шинэ ногоогоор хооллоно, ялангуяа тэр хавийнхаа ойд элбэг ургадаг мөөг л голчлон иддэг байжээ. «Авгай» зуны цагт өөрөө ой модоор явж мөөг түүж аятайхан бэлтгэдэг байсан боловч ганц хатаах арга л хэрэглэдэг байж. Давсална гэхээр давс олдохгүй. Бүх нөөцөө хэрэгцээгээр нь давслахад гарах зардлыг Рыжов тооцоогүй байтал «авгай» нь түрээслэгчийн бэлэглэж өгсөн шуудайтай мөөгнөөс нэг торх сархиаг мөөгөө хэтэртэл давсалчихсан байжээ. Александр Афанасьевич энийг нь лавлаж мэдээд «авгайгаа» хуучин цагийн янзаар зодож эр нөхрийнхөө үгнээс гажсан гэж шашин номын ёсоор залхаах гэж да лам дээр аваачихын хамт өнөөх торхтой сархиаг мөөгийг нь өөрөө түрээслэгчийн хашаанд өнхрүүлж очоод «энийгээ яадаг сан» ав гэж тушаан, түрээслэгчийг зэмлэн донгоджээ.

	Урт насных нь амьдралаас яримаар юм нэг ихгүй энэ хачин эр иймэрхүү хүн байсан юм; суудаг газраа сууж, хэний ч гойд талархал эс авах өчүүхэн ажлаа хийж, хэний ч гойд талархлыг эс эрэлхийлнэ. Солигаличийн дээдэс түүнийг «судрын цагаан солиотой» гэлцэхэд харин харцас нь «ийм л нэг, тийм л хүн» гэлцэнэ.

	Энэ нэлээд, бүрхэг тодорхойлолт тэдэнд өөрсдөд нь тод, ойлгомж бүхий учир холбогдолтой байв.

	Рыжов, хүн өөрийг нь юу гэж бодож байгааг тоохгүй: хүн бүхэнд шударгаар үйлчилж, онцгойлон хэнийг ч долигонохгүй; санаа бодлоо бол хүй бүх юмыг бүтээгч ба эзэн гэж нэрлэн хувиршгүй үнэнчээр итгэдэг ганц түүндээ даатгана. Рыжов ногдсон үүргээ гүйцэтгэж байвал сэтгэл нь гүйцэж, шим ертөнцийн дээд асуудлын тухай, уг ертөнцийн хууль тус тус хүмүүсийн болон бүхэл бүтэн хаант гүрэн, улс түмний хувь заяа, үзэгдэлд тольдон тусдаг тухай сэтгэн бясалгахыг оюун санааны дээд тухлал гэж үзнэ. Өөрөө ном сурсан олон хүн өөрсдийгөө бусдаас илүү ухаантай гэж үздэг тийм нэг нийтийн гэм Рыжовт байсан эсэх нь мэдэгдэхгүй, гэхдээ омог бардам зангүй, өөрийн үзэл, бишрэлийг хэзээ ч хэнд ч тулгах нь бүү хэл ярьдаг ч үгүй, гагцхүү «Цулбодол» гэж учиртайхан гарчигласан ерөнхий нэг хавтсанд нийлүүлж хадсан хөх цаастай том том дэвтэрт л юм бичдэг байжээ.

	Цагдаагийн гүн ухаантны тэр асар их гар бичмэлд юу бичээстэй байсан нь нууц хэвээр үлджээ, яагаад гэвэл Александр Афанасьевичийг үхэхийн хамт «Цулбодол» нь алга болж, бас тэгээд тэрнийх нь тухай нэхэн санаж тодорхой ярьж чадах хүн байсангүй. Одоо бидний ярилцах дөхөж байгаа амьдралынхаа нэг ер бишийн тохиолдолд Рыжов томхон албаны нэг хүнд бүх «Цулбодлынхоо» дотроос зөвхөн хоёр-гурван газрыг үзүүлсэн ажээ. Солигаличийнхан бараг бүгдээрээ мэддэг байсан «Цулбодлын» бусад хуудсыг цонх наах цаас болгон үгүй хийсэн буюу, уг зохиолд үл бүтэх өдий төдий дэмий балай юм, шашны хоосон санаа байсан болохоор тэр үед тийм ном бичсэн зохиогч, уншигч хоёулыг Соловецын сүмд мөргөл хийлгэхээр явуулдаг байсныг нь бодоод эвгүй муу юм болж магадгүй хэмээн шатаачихсан байж ч мэдэх юм.

	Тэр гар бичмэлийн утга санаа нь Солигаличийн өдрийн мэдээн дэх мартагдашгүй нэгэн явдал эхэлсэн цагаас мэдээж болжээ.

	 

	ДОЛООДУГААР БҮЛЭГ

	Хожим гүн цол хүртэж, дотоод яамны нэртэй сайд болсон Сергей Степанович Ланской чухам хэдэн онд Костромын амбан сайдаар томилогдсоныг нь би яг нарийн санах ч үгүй, мэдэх ч үгүй. Тэр сайд тэр үеийн нэг хүний онож хэлснээр «хүчирхэг ухаантай, ихэмсэг ноён» гэж товчхон тодорхойлсон нь үнэнд нийцэм бөгөөд түүний талаар манай уншигчдын мэдэж авахад бишгүй хангалттай тодорхойлолт юм.

	Ланской бол хүний үнэнч, шударга чанарыг хүндэтгэдэг, өөрөө сайн санаатай, бас Орос орондоо болон орос хүнд хайртай, гэхдээ юм бүхнийг харийн нүдээр харж, өрнөдийн хэмжээгээр хэмждэг язгууртан шиг л орос хүнийг доромжоор үзнэ.

	Александр Афанасьевич Рыжов Солигаличийн цагдаагийн алба хааж хүн амьтны хачирхлыг төрүүлж байсны зэрэгцээ бас хэд хэдэн онцгой нөхцөл байдал байсан үед Ланской, Костромын амбан сайдаар томилогджээ.

	Сергей Степанович, амбан сайдын албанд ормогц олон зүтгэлтний жишээгээр давын түрүү «муж нутгаа шүүрдэн цэвэрлэсэн» буюу өөрөөр хэлбэл унхиагүй бөгөөд алба тушаалаа хортойгоор ашиглаж байсан маш олон түшмэдийг алба ажлаас нь хөөн зайлуулахад Солигалич хотын дарга агсан хүн хөөгдөгсдийн дотор орсон бөгөөд түүний үед Рыжов хорооны цагдаа байсан билээ.

	Шинэ амбан сайд, тийнхүү үл бүтэх хүмүүсийг албанаас нь хөөгөөд оронд нь бас тиймэрхүү эсвэл бүр ч долоон дор амьтад авчихаас болгоомжлон орны нь хүмүүсийг томилох ажлаа нэг их яарсангүй. Олигтойхон хүмүүс олж авахын тулд эрэл сурал хийх буюу өөр нэг үгээр хэлбэл, «баримжаатай» болохыг хүсжээ.

	Тийм зорилгоор, хөөн зайлуулсан хүмүүсийн албан ажлыг жижиг түшмэдээр түр орлуулаад амбан сайд өөрөө төдхөн бүх муж нутгаараа явж үзэхээр мордоход хүмүүс түүнийг «ихэмсэг ноён» гэж зөвхөн сонссондоо, ирж буй сургаар нь сүнсээ зайлтал айж байжээ.

	Александр Афанасьевич хотын даргын үүрэгт ажлыг гүйцэтгэж байлаа. Энэ албан ажлыг орлохдоо урьдын «хуучин» дэг журмаас давуутай юу хийснийг нь би мэдэхгүй; гэхдээ хотын дарга болоод ч хороон цагдаа байхдаа хахууль авдаггүй байсан шигээ мөн авдаггүй байсан нь мэдээж хэрэг. Аж төрөх ёс, хүнтэй харьцах харьцаагаа Рыжов мөн өөрчилсөнгүй, тэр ч байтугай хотын даргын сүр хүч ихтэй ширээний ард ч суухгүй, үүдний өрөөнд байдаг бөөн бэх асгаж халтар хултар болсон ширээнийхээ ард суугаад «хотын даргыг» гэж гарынхаа үсгийг зурдаг байв.

	Ийм байх гээд зүтгэдгийнх нь учрыг амьдралынхаа төгсгөлийн үетэй холбон тайлбарлана. Александр Афанасьевич олон жил алба хаасны дараа ч гэсэн, хорооны цагдаа болсон анхны өдрүүдэд ч гэсэн албаны хувцасгүй байжээ. Тэгээд «хотын даргын үүрэгт ажлыг» орлож байхдаа ч гэсэн өөрцгүй өнөөх л тос буртаг, бөөн нөхөөс болсон урт дээлтэйгээ байдаг байв. Тийм ч учраас бичиг хэргийн эрхлэгч нь даргын сандал дээр сууна уу гэхэд өөдөөс нь:

	— Үгүй шүү, миний өмссөн хувцсыг харваас хурим найран дээр зочин байж таарахгүй маань ил буй гэж хуучин славянаар хэлжээ.

	Энэ бүгдийг «Цулбодолдоо» өөрөө тэмдэглэн бичээд бас бичиг хэргийн эрхлэгч «урт дээлтэйгээ шилжин суух, гэхдээ гурван талт тэмдгийн дээдэх бүргэдийг нь салгахыг» санал болгосон боловч Александр Афанасьевич «энэ зохимжгүй юмыг орхиж» урьдынхаа суудал дээр урт дээлтэйгээ суусаар байжээ.

	Албаны тиймэрхүү ёс горимыг хэрэгсэхгүй байснаар хотын цагдаагийн үйл ажиллагаанд саад болохгүй байсан боловч «ихэмсэг ноён» ирэх мэдээ авахад асуудал огт өөр болжээ. Александр Афанасьевич хотын даргын хувьд амбан сайдыг угтах, түүнийг хүлээн авч Солигаличийн байдлын тухай илтгэх, бүхий л асуусан  юманд нь Ланскойн санал болгосны дагуу хариу өгөх, хотын сүм дуган, шоронгоос эхлэн хэн ч яах ийхээ мэдэхгүй байсан сул газар, гуу жалга мэт хотын үзүүлэх газар бүхнийг үзүүлэх ёстой байв.

	Тэр бүх албыг өнөөх л дээлтэйгээ байж гүйцэтгэх хэрэг үү гэдэг бодол Рыжовт үнэхээр гарч иржээ. Гэвч мань хүн энэ талаар огтхон ч санаа зовсонгүй, харин Рыжов тийм муухай байдалтай байж «ихэмсэг ноёны» уурыг нүүр учирмагц хүргэвэл яана хэмээн бусад нь их л зовж байв. Чухам Александр Афанасьевич л, бүхнийг айлтгагч «ихэмсэг ноёны» гайхшийг төрүүлэн, тэр ч бүү хэл баярлуулаад бүр ч хэргэм тушаал дэвших болж магадгүй гэсэн бодол хэн гуайн ч толгойд орсонгүй.

	Ерөнхийдөө хашир Александр Афанасьевич нөгөө ноёны ирэхээс өчүүхэн ч зовохгүй, түшмэдийн адил огт эмээж сандрахгүй байсан болохоор бусад олон хүн муу хэлж бүр ч үзэн ядах болсон хэдий боловч чингүүлж байсных сүүлдээ харин бүгдээс дээш гарч өөртөө баатарлаг, бараг үлгэр домог мэт дурсгалыг буй болгосон билээ.

	 

	НАЙМДУГААР БҮЛЭГ

	Рыжовын тухай өгүүлэл хамаарах нэг их эртний биш боловч гүнээ унасан тэр үеийн амбан сайд нар, ийм түшмэдийнх нь сүр хүч нэлээд доройтсон буюу он дарааллын бичиг тэмдэглэгч нэг хуврагийн хэлснээр «хатуу ойчсон» манай энэ өлзий бус үеийнхтэй огт адилгүй байжээ. Тэр цагт амбан сайд нарын аялах нь «аймшигтай», угтагсдын «дагжин чичрэх нь хэтэрхий» гэнэ. Тэдний аялах хугацаанд асар их хөл алдаж бүхий л жижиг дарга даамлаар барахгүй, харц ард, тэр ч бүү хэл дөрвөн хөлтэй адгуус мал ч үйлээ үзэж тамаа цайдаг байв. Амбан сайд ирэх гэнэ гэж дуулаад хотын байшин барилгыг шохой, шороон будаг, хөөгөөр будах, төмөр замын хориг модыг төрийн гурван өнгийн маягаар шинээр алаглуулан будах, сэгсгэр авгай, эрэмдэг өвгөдийг «үс, сахлаа буд» гэх, эмнэлгийн газраас өвчтөнүүдийг «эрүүлжих» рүү яаравчлан шилжүүлэх ажил хийнэ. Нийтийн хөл үймээнд нутаг орныхныг бүгдийг хөдөлгөнө; хөдөө тосгодын эр, эмсийг хөөн гаргаж зам газруудаар намаг балчигт хайрга чулуу асгуулах, гүүр тавиулах засуулах гэж хэчнээн сараар нүүдэл суудал хийлгэнэ. Албаны тоо тоймгүй хэргээр яаравчлан давхилддаг янз бүрийн буухиа элч, дарга даамлууд ч өртөө буудлын газар саатна. Өртөөний бошгууд өөрсдийг нь сандарган аашилж загнадаг байсан тийм хүмүүсээс урьд тэвчихүйеэ бэрх дарлуулж доромжлуулж байснаа хатуу санаж өшөөгөө түр ч болтугай авах гэж сайн морьдыг маань амбан сайдыг угтах ажилд аваад явчихсан гээд аль муу адасгаа өгч шогшуулдаг байлаа. Нэг үгээр хэлбэл, хаашаа ч нэвтэрсэн, хаашаа ч зүглэсэн хүн болгонд хамаг юмны голд орох ямар нэгэн онцгой чухал юм болж байгаа юм байна гэсэн бодол буюу ямар нэг мэдэрц заавал төрдөг байжээ.

	Үүний улмаас тэр үед хошуу нутаг даяар байдаггүй тийм хүн ирэх гэж буйг хөгшин, залуугүй бүгд чалчаа хэвлэлийн аливаа хоосон донгосолгүйгээр мэдээд тэр тохиолдлоор өөрсдийн янз бүрийн санаа бодлыг чин үнэнээр нь хэр чадлаараа л илэрхийлдэг байв. Гэвч хамгийн хөлтэй явдал хошууны засаг захиргааны төвийн үүрт буюу өөрөөр хэлбэл бүртгэх гэдэг уйтгартай, ядаргаатай ажлаас эхлэн хана арчих, шал угаах хөгжөөнтэй ажиллагаагаар дуусдаг шүүхийн албан тасалгаануудад л болж байжээ. Шал угаах нь үхлийн цаг ирэхээс урьтаж жаргая хэмээн хүн бүхэн туйлын их баярлалдахыг л бодож байдаг усан үзэм хураах өдрүүдэд болдог жинхэнэ садар наргиархуу юм даа. Үхтлээ уйтгарласан ялтан хүүхнүүдийг хэдэн сохор доголон хуягаар харгалзуулан шоронгоос албан тасалгаанд гаргаж ирэхэд тэд нь аз жаргалын түр хугацааг завшин хүйсийнхээ дур булаам эрхийг буюу өөрөөр хэлбэл эгэл үзэлтнүүдийг жаргаах эрхээ эдэлдэг байж. Тэд шалдан нүцгэн шахам ажил хийж эхлэхэд бичиг данс хариуцан жижүүрлэгч залуухан даамалчдын ад их хөдөлж, үүний улмаас хожим нь шоронд «шал угаалгын хүүхэд» гэгчид цөөнгүй төрдөг байсныг золбин гэх боловч үнэндээ бол сурвалжит болох нь эргэлзээгүй билээ.

	Мөн тэр өдрүүдэд гоёлын гутлаа тослох, өмдөө угаах, эвхээстэй удаан хэвтэж хивэн эрвээхэйд идэгдсэн ёслолын хувцсаа өмсөхөөр зэхдэг байв. Энэ ч бас хотынхныг хөл хөдөлгөөнд оруулна. Ёслолын хувцсыг халуун өдрийн наранд хашаанд татсан хэц дээр тэлэн өлгөхөд сониучлан харах хүн олон байна. Дараа нь ёслолын хувцсыг дэр буюу эсгий дээр дэлгэж байгаад саваагаар гөвнө; тэгснээ сэгсэрч, сүүлд нь бас уранхай цоорхойг нь цойлдон индүүдээд, хамгийн сүүлд нь том тасалгаанд буюу ёслолын өөр өрөөн дэх түшлэгтэй сандал дээр дэлгэж тавина. Бүр шувтаргад нь бурхны лонхтой ариун рашаанаар сэмхэн шүрших бөгөөд тийм рашааныг балуус бөглөөтэй саванд хийж гүнгэрваатай бурхны өмнө тавиад байсан цагт нэг жил ухиалын өдрөөс дараа жилийнхийг хүртэл муудахгүй, загалмайг «Тэнгэр мину хүмүүн иеэ авар, өөрийн иеэнийг болгоон ерөө» гэж уянгалуулан дуулж дүрэх үед олдог шидэт чадлаа өчүүхэн төдий ч алдахгүй гэнэ.

	Түшмэд их зочныг угтахын тулд рашаан шүршсэн ёслолын хувцсаа өмсөөд тэнгэрийн мэдлийн бусад юмны адил авралд нь багтах ажээ. Энэ тухай үнэн магадтай яриа олон байгаа боловч нийтээр бишрэл нимгэрч нэн ялангуяа оффенбахын санаа сэтгэл8 түшмэдийн ертөнцөд даамжирсан өдгөө үед тэр бүхэн нь нийтийн санаа бодолд нэгэнт үнэ цэнэ алдаж бас цагийн эрхээ дагаж бусад олон зүйлийн хамт амархнаар сэжигт автах болсон байнам; харин жинхэнэ, хатуу бишрэлтэй манай лам багш нар бол бишрэлийнхээ хэрээр хүртэж буй ажээ.

	Амбан сайдын хүрч ирэхийг хүлээсээр хүмүүс их ч удаж, их ч тарчилдаг ажээ. Тэр цагт төмөр зам олигтой хөгжөөгүй болохоор галт тэрэг товлосон цагтаа ирнэ гэж байхгүй. Амбан сайдыг бусад бүх дагалдан явагчдынх нь хамт тээхийн өмнө явах замыг нь эртнээс бэлдсэн атлаа түшмэл чухам ямар өдөр хэдий цагт заларч ирэхийг нь хэн ч нарийн мэдэхгүй байлаа. Иймд хүлээхийн зовлон маш ужиг удаан бөгөөд онцгой түгшүүрт сүрлэг байдал төгс бүрдэж уг байдлын хамгийн дээд оргилд нь хотын хамгийн өндөр гонхон дээрээс их замыг харуулдан зогсох албатай шовгорын харуул байлаа. Тэр бээр гэнэт хүрээд ирэхээс амжин хотынхондоо мэдээ өгөхийн тулд нүд цавчилгүй харж байх ёстой байв; гэвч мань эр нойрмоглох байтугай заримдаа унтчихна, тийм золгүй үед хэзээний л янз янзын эвгүй юм болсон байна. Заримдаа цалгар харуулаас болж амбан сайдыг дэндүү ойрхон ирсэн үед жижиг хонх цохиход түшмэд ёслолынхоо хувцсыг бүгд өмсөж хурдан гарч ирж амжих нь үгүй, да лам ч хувцаслаж загалмайгаа зүүн гарч ирж амжихгүй, бүр заримдаа хотын дарга ч харуулын тэнчээ очиж амжихгүй тэргэндээ суусан хэвээр байх явдал тохиолдоно. Ийм юм болгохгүйн тулд харуулыг гонхон тойрон явж хоорондын зам бүр дээр очихдоо зохих зохих зүг тийш мэхэсхийн ёсолж бай гэжээ.

	Энэ нь харуулд өөрт нь зугаатай болж, бусдад нь бол харуулдаж буй хүн маань унтаагүй, зүүрмэглээгүй байгаа юм байна гэдгийн баталгаа болдог байжээ. Гэвч ингэж хаширлалаа гээд заримдаа тус болдоггүй байж. Харуул нь унтаж байх мөртөө хаан тас шувуу мэт явахаар үл барам мэхэлзэж байгаад цочин сэрмэгцээ газрын эзний сүйхийг хараад амбан сайд ирлээ хэмээн худал дохио сандран өгчихнө, тэгэхэд нь хотынхон дэмий их үймэлдэн хөл болж худлыг нь мэдмэгц түшмэд ёслолынхоо хувцсыг тайлж, хотын даргын гурван морь хөллөдөг сүйхийг буулгаж хайнга харуулыг хатуу зөөлөн алин боловч залхааснаар уг явдал шувтарна.

	Иймэрхүү адармаатай юм цөөнгүй гарч амаргүй өнгөрдөг байснаар барахгүй хамаг хүнд хүчир нь хотын даргад ногддог байж. Хотын дарга хэн хэнээс өмнө угтан давхиж очоод, хэн хэнээс өмнө дарга нарын нүдэнд өртөж загнуулж аашлуулбал загнуулж аашлуулан зогсож байгаад амбан сайдын сүйхний урд цогчин дуганы зүг явж хүрэхэд нь да лам довжоон дээрээ ёслолынхоо хамаг өмсгөл хэдрэн, гартаа загалмай болон шүрших рашаан барьсаар хүлээн зогсоно. Энд хотын дарга амбан сайдын сүйхний буух шатыг заавал өөрийн гараар буулгаж өгөх буюу өөрөөр хэлбэл энэ аргаар хүрэлцэн ирсэн эрхэм хүнийг айлчлан ирсэн хөлгөөс нь эх нутаг дээрээ заавал өөрийн гараар газардуулж байсан хэрэг юм. Эдүгээ энэ бүхэн тиймгүй, бүгд биш болсон бөгөөд зарим нь «даруухан хүн болох гэж» маягладаг амбан сайд нарын өөрсдийнх нь оролцоогүйгээр тийм болсон хэрэг бус гэхэд хараахан юу л бол. Эдүгээ өөрснөө амаа барьдаг байж мэднэ, гэсэн ч нэгэнт өнгөрсөн юмыг эргүүлж болох биш: буух шатыг нь зарц, цагдаа нараас өөр хэн ч буулгаж өгөхийг больжээ.

	Харин тийм үүргийг гүйцэтгэж байсан урьдын хотын дарга ичиж зовохгүй байснаар үл барам бүгдийн нүүрэн дээр хамгийн түрүүчийн туршлын хүн болдог байжээ. Хүрэлцэн ирсэн амбан сайд ширүүн буюу ивээлтэйг тэр л хэн хүнээс түрүү гадарлаж явдаг. Тэгэхээр, хотын даргаас олон зүйл шалтгаалдаг байсан нэг үнэнийг хэлэх хэрэгтэй: мань эр хамаг хэргийг эхнээс нь биш болгочхож ч мэднэ, яагаад гэвэл ямар нэг эвгүй болхи байдал гаргаж байж амбан сайдын уурыг хүргэж элдвээр аашлан сүйдлэх байдалд ч хүргэж мэднэ, аль эсхүл аятайхан овжин үсэрч харайдаг ч юм уу нэг зохих арга, мэхээрээ эрхэм зочны сайхан аашийг хөдөлгөж ч мэдэх билээ.

	Эдүгээ, өвөрмөц болхи, зөрүүд зан мэт хувийн тийм эвгүй чанартайгаас гадна ядах нь ээ өмссөн бүхий л хувцас нь гэхэд судалтай хуучин муу урт дээл, тариачны сэгсгэр малгайнаас өөр юмгүй Рыжов шиг хотын дарга өөрсдийг нь төлөөлөн угтана гэж бодохоос Солигаличийн тайж язгууртан нар хэчнээн их түгшиж байсан нь зүйн хэрэг юм даа гэдгийг өвөг дээдсийн үеийн тэр ёс горимыг эс мэддэг уншигч ч гэсэн толгой тоолон ойлгох буй заа.

	Хамгийн аймшигтай элдэв бусын сул яриа Солигаличид дэлгэрэхэд хүргэсэн «ихэмсэг ноёны» нүдэнд тийм л хүн тусах ёстой байж шүү дээ... Тэгэхээр ямар олигтой юм болно гэж бодох бил ээ?

	 

	ЕСДҮГЭЭР БҮЛЭГ

	Александр Афанасьевич үнэхээр хэний боловч цөхрөнг барах хүн. Юманд зовох гэж байхгүй, тэгээд ч амбан сайдын ирэхийг хүлээж байхдаа тэр аймшигт явдал өөрт нь огт хамаагүй юм шиг хээвнэг байлаа. Ганц ч айлын хайс хашааг эвдүүлсэнгүй, шохой буюу зосоор юу ч будуулсангүй, ер нь хотоо гоёж чимэх талаар байтугай өөрийнхөө хачин дээл хувцсыг ч өөрчлөх талаар ямар ч арга хэмжээ авахгүй, өнөөх л муу дээлтэйгээ явж байлаа. Ингэе чингэе гэсэн аливаа саналын хариуд:

	— Ардуудыг хохироох ёсгүй: амбан сайд хязгаар нутгийг хэлмэгч биш биз дээ? Яваад л өнгөрдөг юм байгаа биз, хашаа саравч хэвээрээ л байг гэнэ.

	Ёслолын хувцасных нь тухай шаардахад Рыжов: 

	— Надад тийм юм авах бэл алга, байгаа юмтайгаа л угтахаас биш; бурхны өмнө бол бүр шалдан очно. Ухаан, нүнжиг хоёр л чухлаас биш хувцас биш. Хувцсаар нь угтаж ухаанаар нь үддэг гэсэн үг бий шүү дээ л гэнэ.

	Рыжовын зөрүүд занг болиулах найдлага хэнд ч байсангүй, гэтэл төрийн албаны хоёрдугаар зэргийн хүн түүнийг унжгар дээлтэй нь нүднээс далд ор гээд хөөлөө гэхэд зөрүүд Рыжовын библийн үзлээс үзэхэд онц чухал юм биш байсан боловч харин бусдад бүгдэд нь чухал байлаа, яагаад гэвэл унжгар дээлтэй хотын дарга мэт тийм нүднээс гарсан амьтныг амбан сайд хараад уурлах нь гарцаагүй.

	Солигаличийн ихэс дээдэс айсуй гийчинд төрүүлэх анхны сэтгэгдлийг эрхэмлэх хоёр зүйлийг л бүтээхийг хичээж байлаа. Үүнд: 1) Александр Афанасьевич, амбан сайдыг угтах ёстой хориг эрээн модны будгийг шинэтгэх, 2) Александр Афанасьевич өөрөө энэ удаа судалтай унжгар дээлээ сольж, албан тушаалдаа тохирсон аятайхан хувцас өмсөх энэ хоёр зүйлийг л гол болгож байлаа. Гэвч үүнийг хэрхэн биелүүлэх вэ?

	Янз бүрийн санал гарч, ихэнх нь хориг эрээн модны будгийг шинэтгэх, дундаасаа мөнгө цуглуулж хотынхоо даргыг хувцаслая гэж байлаа. Хориг эрээн модыг бол аргалчхаж болно, харин Рыжовыг хувцаслах гэдэг нэг л болж өгөхгүй байв.

	Рыжов: «Энэ чинь бэлэг, би бэлэг авахгүй» гэнэ. Юмыг шүүн бодохдоо сурамгай да ламын гаргасан санал бүгдээс дориун давамгайлжээ.

	Да лам хэлэхдээ, харуулын байр засах, хотын даргыг хувцаслах гэж аль алинд нь дундаасаа мөнгө гаргах хэрэг байхгүй юм байна, харин бүхнээс буруутай хүнд л бүгдийг тохоох хэрэгтэй, бүхнээс буруутай этгээд бол миний бодлоор түрээслэгч мөн. Бүгдийг түүнд тохоох ёстой. Аливаа нэг албан зоргоор биш харин хичээх ёстойдоо өөрийн хөрөнгө мөнгөөр харуулыг гоёж гоодох учиртай гээд ийм учраас амбан сайдыг угтахдаа да лам миний бие энэ тухай товчхон хэдэн үгээр сануулахаас гадна өргөл баригчийн төлөө шүтээний дотуур унших мөргөлдөө залбирах болно гэлээ.

	Түүнээс гадна да ламбугайн бодлоор бол түрээслэгч нь сонгуульт төлөөлөгчид өөрийнх нь их дуртай ром, франц архи, Кизляр9 дарс ердийнхөөс гурван хувь илүү өгөх ёстой. Тэгээд сонгуульт төлөөлөгчийг бие өвчтэй гэж илтгэ, нэмүү авсан хувиа уугаад гадаа гаралгүй гэртээ байг, харин цагдаагийн хувцастай адил хувцсыг нь Рыжовт өгүүл, тэгвэл түүнд авахгүй гэх шалтаг олдохгүй болно биз, тэгсэн цагт эхийг нь ч эцээхгүй, тугалыг нь ч тураахгүй юм болно гэжээ.

	Байнгын сонгуульт төлөөлөгч нуруу туруугаар Рыжовтой нэлээд ойролцоогоос гадна саяхан худалдаачны охинтой гэрлэж ёслолын бүрэн бүтэн хос хувцастай байсан болохоор да ламбугайн төлөвлөн бодсон нь тун оновчтой санагджээ. Тэгэхээр, төлөөлөгчийг амбан сайдын ирэх үеэр нийтийн тусын тулд хүнд өвчтэй хүн болж орондоо хэвтэж байхгүй юу, мөн энэ тохиолдлоор ёслолынхоо хувцсыг Рыжовт өмсүүлээч гэж гуйгаад бас да лам шашин шүтлэгийнхээ нэр нөлөөгөөр Рыжовыг ятгах болоод ятгалгадаа ч оруулж чаджээ. Шударга Александр Афанасьевич түүнийг нь бэлэг, шан биш юм байна гэж үзээд нийтийн тусын тулд ёслолынх нь хувцсыг өмсөх болов. Рыжовын биеийн хэмжээг авч төлөөлөгчийн хос хувцасны аль нь илүү таарахыг үзэж болох бүтэхээр нь тал тал тийш нь тавьж оёод, бас цагаан өмдийг нь тааруулсан байна. Александр Афанасьевичид тэр хувцас нь нэлээд бариу давчуу байсан боловч хөдөлж барьж болохтой байсан ба ямар ч болтугай засгийн төлөөлөгч маань овоо догь харагдаж байв. Цамц, маалинга өмд хоёрын завсраар ялимгүй цагаан зурвас цухуйхад адил өнгийн маалингаар залгаас хийж уг цагаан зурвасыг аятайхан таглаж чадсан байна. Нэг үгээр хэлбэл, Александр Афанасьевичийг амбан сайд сонирхон тал тал тийш харуулан үзэж магадгүйгээр хувцаслажээ. Гэвч гай болоход энэ бүхэн нь элэг доог болж Александр Афанасьевичийг нэг талаар зохих сүр жавхлантай болгож, нөгөө талаар бүр гутаах, тэгэх тэгэхдээ бүр улс төрийнх нь сэтгэхүйн тэртэй тэргүй таавар мэт дүрийг дээд зэргээр дур мэдэн тайлбарлах шалтаг өгөхүйц хоёрдмол байдлаар гутааж мэдэх л байлаа.

	 

	АРАВДУГААР БҮЛЭГ

	Замын хориг модыг улаан хажлагатай хар, цагаан зурвас бүхий үндэсний бүх өнгөөр эрээлэн будаад тоосонд дарагдаж хараахан дуусаагүй байхад нь амбан сайд хөрш зэргэлдээ хотоос шууд Солигалич орохоор замд гарлаа гэсэн мэдээ ирмэгц даллаж дохио өгөх цэргүүдийг газар сайгүй зогсоож, Рыжовын өмгөр муу байшингийн гадаа тэргэнд хөллөсөн өртөөний омголон гурван морь газар малтлах бөгөөд Александр Афанасьевич тэр гурвалсан морин тэргэнд анхны дохиогоор үсрэн гарч суугаад «ихэмсэг ноёныг» угтаж давхих ёстой байлаа.

	Энэ сүүлчийн болзолд тэвчээр ихтэй Рыжовын дургүйг ихэд хүргэх ойр хавийг үймүүлэн түгшээх эвгүй адармаатай юм туйлын олон байжээ. Рыжов бол «үүргээ ямагт зохих ёсоор биелүүлж чаддаг байх» бодолтой хүн юм, тэгээд гурвалсан морин тэргээ өөрийн хайсан хашаанаас харуулын тэнд аваачиж өөрөө ёслолын цамц, цагаан өмдтэй, хажуудаа илтгэх хуудсаа авч хориг модны эрээлэн будсан хөндлөвч дээр хувраг шиг шууд догнойн суухад дэргэд нь сониучилсан баахан хүн цуглахад, тэднийг хөөсөнгүй харин ч тэдэнтэй юухан хээхэн ярилцаж байтал нь улаан замаар үүл мэт тоос боссоноо төдхөн дэлбэгч, гоёж чимсэн зэс товруу бүхий түүчээ хос морь үзэгдэв. Амбан сайд айсуй ажээ.

	Рыжов тэргэнд бушуухан сууж давхиулах гэтэл хүмүүс нийтээр гаслалдан сүүрс алдаж:

	— Та наадах өмдөө тайлж хая! гэлцэн хашхирав.

	— Юу гэгч вэ? гэж Рыжов асуухад хүмүүс,

	— Наад өмд чинь, наад өмдөө тайлж хая. Энэ юман дээр сууж байж будаг болгочихжээ гэв.

	Рыжов мөрөн дээгүүрээ эргэж харвал нээрэн үндэсний эрээн өнгөөр алаглуулсан хориг модны хатаагүй будаг өмдөнд нь гайхмаар тодхон наалдсаныг олж үзээд ярвайснаа сүүрс алдан:

	— «Дарга нар энийг харахгүй байлгүй» гээд «ихэмсэг ноёныг» угтаар гурвалсан морин тэргээрээ жирийлгэлээ.

	Хүмүүс гагцхүү гараа царваж,

	— Галзуу юм! Одоо яах бол? гэлцлээ.

	 

	АРВАН НЭГДҮГЭЭР БҮЛЭГ

	Тэр олны дотроос хурдан хөлтэй ховд дуртай нэг нь цогчин дуганд гүйлдэн очиж амбан сайдыг Рыжов ямар янзтай угтах гэж байгааг лам нар болон хэргэм мяндагтнуудад тэр дор нь тараажээ. Гэсэн ч одоохондоо хүн бүхэн хувиа хоохойлохыг л бодож байлаа.

	Түшмэд нь сүмд ороод нуугдчихсан болохоор довжоон дээр загалмай барин ганцаар зогсох да ламд л хамгаас илүү аймшигтай ажээ. Хажууд нь байх учиртай хэдхэн хүнээс данхар толгойтой атигар тахилч, мөнгөн хударга бүхий гүцтэй рашаан барьж айсандаа салгалан зогсох доёгор тахилч хоёр ил харагдана. Гэтэл гурван морь хөллөгөөтэй шуудангийн тэрэг талбай дээр хуй салхи шиг хурдлан хүрч ирэхэд дээр нь асар том биетэй Рыжов гайхам сүр жавхлантай зогсож буйг хүмүүс хараад түрүү айн чичирч байсан бол мэл гайхав. Рыжов бүрх малгай, улаан зах бүхий ёслолын цамц, холоос огт муухай харагдахгүй цагаан даавуу залгаастай цагаан өмдтэй байгаа нь цаанаа л нэг сүрлэг,  үнэндээ ч, тийм санагдах ёстой байлаа. Дэлбэгч нь цахилж буй тэрэгний донсолгоонд тогтож ядан дондгонож байхад Александр Афанасьевич хоёр тийш огтхон ч гуйвахгүй, хоёр лужир гараа цээжиндээ авч, араасаа дагах зургаан морь хөллөгөөтэй сүйх, бас дөрвөн морь хөллөсөн жижгэвтэр тэргийг үүл манан шиг тоосоороо булсаар байлдааны их тэргэн дээр заларч яваа баатар мэт намалзана. Нөгөө жижгэвтэр тэргэнд нь түшмэл сууж явна. Ланской сүйхэнд ганцаараа суух бөгөөд гойд ихэмсэг байвч цагаан өмдөндөө наалдсан үндэсний эрээн будгийг ердөө ч халхалж чадахгүй ёслолын оготор цамцтай Рыжовыг тэргэн дээр зогсчихсон тэргүүлэн давхиулан явааг ихэд сонирхож буй бололтой. Амбан сайд анхаарлынхаа ихэнхийг чухам тэр жигтэйхэн байдалд чиглүүлсэн байж болзошгүй бөгөөд тэр хачин байдлын учир холбогдлыг ойлгож тодорхойлох тийм ч амаргүй байсан буй заа.

	Тэр зохих цагтаа хажуу тийш эргэхэд Александр Афанасьевич мөн зохих цагт нь үсрэн бууж амбан сайдын сүйхний хаалгыг нээлээ.

	Ланской бол угаас нэлээд бодь сэтгэлтэй хүн агаад хэзээний «ихэмсэг ноёны байдалтай» гарч ирэв.

	Да лам түүнийг загалмайлан: «Тэнгэр өршөөг» гэснээ хэдэн дусал рашаанаар цавдав.

	Сайд загалмайд нь хүрч, ихэмсэг духныхаа бурзайсан хөлсийг нимгэн даавуу алчуураар арчаад сүмд түрүүлэн орлоо. Энэ бүхнийг харсан Александр Афанасьевичид бүгд «ихэмсэг», тун олиггүй санагджээ. Ялангуяа сүмд ороод загалмайгаар адис ч авахгүй, шүтээн болон хүмүүст ч мэхийн ёслолгүй толгой ганайлгасаар шууд тавцан руу явахад нь бүр ч эвгүй сэтгэгдэл төржээ.

	Энэ бол Рыжовын бодлоор бурхныг хүндлэх, дээгүүрх хүмүүс доордост үлгэр үзүүлэх үүрэгтээ бүхий л талаар тэрсэлж буй хэрэг бөгөөд шүтлэгт бодол нь ганхан булгилж цаглашгүй өндөрт гарав.

	Рыжов, амбан сайдын араас дагаж явсаар Ланскойг шүтээний өмнөх тавцанд ойртох тусам өөрт нь улам ойртон дөхсөөр гэнэт гарыг нь шүүрэн барьж өндөр дуугаар,

	— Бурхны боол Сергий! Бурхны дуган дотор хамгийн их нүгэлтэн болж ихэмсгээр биш номхноор ор — ийм байна! гэж хэлээд амбан сайдын нуруун дээр гараа тавин доош тонгойлгон мэхийх байдалтай болгосноо гараа авч өөрөө номхон зогсов.

	 

	АРВАН ХОЁРДУГААР БҮЛЭГ

	Солигаличийн хачин хүний тухай энэ инээдэмтэй явдлыг нүдээр үзэж бусдад дамжуулсан хүн, дуганы дотор байсан эгэл ард, ихэс дээдэс тэр явдлыг хараад хэрхсэн тухай юу ч дурдсангүй. Амбан сайдыг тийнхүү хүчээр бөхийлгөж буйг болиулах, Рыжовын аймшиггүй гарыг зогсоох гэж хэн ч зүрхлээгүй нь мэдээж боловч Ланскойн тухай арай тодорхой юм мэдээлсэн байх юм. Сергей Степанович журамгүй байдлаа үргэлжлүүлэх өчүүхэн төдий ч шалтаг гаргалгүй, харин ч «онгироодуу ихэмсэг байснаа болиод биеэ ухаалгаар барих болов». Александр Афанасьевичийг боль чи гэсэнгүйгээр үл барам харин нэг ч үг хэлэлгүй загалмайлан эргэн зогсож ардуудад мэхийн ёсолсноо төдхөн гарч өөртөө зэхсэн байр луу явжээ.

	Ланской тэр байрандаа төрийн ба сонгуульт түшмэдийн дотроос итгэл хүлээлгэхэд илүү найдвартай санагдсаныгаа хүлээн авч Рыжовын тухай: энэ юун хүн бэ, танайхан яаж тэвчдэг юм гэж асуужээ.

	— Манай хорооны цагдаа Рыжов гэдэг хүн гэж тэргүүн түшмэл нь хариулав.

	— Аа тийм үү... эрүүлгүй байх аа?

	— Огт тийм биш, ерөөсөө л тийм хүн.

	— Тэгвэл яагаад тийм хүнээр алба хаалгадаг юм?

	— Албандаа сайн хүн л дээ.

	— Шазруун

	— Хамгийн номхон хүн. Ахмад хүн өөрийг нь уналаа гэхэд «нэгэнт намайг унаж байгаа бол явж өгөх хэрэгтэй» гэж бодоод үүрээд явах л хүн, нэг гэм нь Библи их уншиж байж биш болсон тал бий.

	— Та нар зохимжгүй юм ярьж байна. Библи чинь бурхны ном шүү дээ.

	— Тэр яг үнэн, тэгэхдээ хэн бүхэн уншаад байх юм биш; гэцлүүд уншвал шунал тачаал нь хөөрч, эгэл харцас уншвал ухаан нь самуурдаг юм.

	— Яасан дэмий юм ярина вэ! гэж Ланской татгалзаад асуултаа үргэлжлүүлж: — Хахуулийн талаар ямар вэ, гайгүй юу?

	— Өршөөгөөрэй, юу ч авдаггүй хүн... гэж тэргүүн түшмэл хэлэв.

	Амбан сайд бүр ч үл итгэн:

	— Энэнд чинь би яагаад ч итгэхгүй гэлээ.

	— Үгүй, үнэхээр юу ч авдаггүй юм.

	— Тэгвэл яаж, юугаараа амьдрах вэ?

	— Цалингаараа л амьдарна.

	— Тийм хүнийг Орос орон даяар ч эрээд олохгүй, та нар надад дэмий юм ярьж байна.

	— Яг үнэн шүү, олдохгүй, харин манай энд тийм хүн гарч ирчхээд байгаа юм.

	— Цалин нь хэдий байдаг юм?

	— Сард арван рубль

	— Тийм цалингаар нэг хонь ч тэжээхгүй шүү дээ.

	— Нээрэн, амьдрахад хэцүү, гэхдээ энэ хүн л болгоод байгаа юм.

	— Энэ хүн болгоод байгаа юм бол бусад нь яагаад тэгдэггүй бил ээ?

	— Библи их уншсан хүн.

	— За «Библи их уншсан хүн» байж, харин юу иддэг хүн бэ?

	— Талх, ус.

	Тэгээд Рыжов ер нь ямар хүн гэдгийг тэргүүн түшмэл нэгд нэггүй ярьж өгчээ.

	— Жигтэйхэн гайхалтай хүн юм даа! гэж Ланской дуу алдаад Рыжовыг дуудуулжээ.

	Александр Афанасьевич орж ирээд суудлын зэрэг дэвээр босгоны хажууд зогслоо.

	— Та хаана төрсөн хүн бэ? гэж Ланской асуув.

	— Энд, Доод гудамжинд төрсөн гэж Рыжов хариулав.

	— Хаана хүмүүжиж боловсрол олсон бэ?

	— Боловсрол байхгүй... Эхийнхээ гар дээр өссөн, эх минь хуушуур хайрдаг байсан.

	— Хаа нэг газар сурч байсан уу?

	— Тахилчаар ном заалгаж байсан.

	— Ямар мөргөлтэй вэ?

	— Христосын.

	— Та их хачин явдалтай хүн юм.

	— Бүү мэд: өөрт заяагаагүй юм бүхэн хэнд ч хачин санагддаг шүү дээ.

	Яасан шазруун, өдөөсөн үг хэлнэ вэ гэж Ланской бодоод Рыжовыг сүрхий нэг харснаа,

	— Та ямар нэг явцуу бүлгийн үзэл баримталдаг хүн биш биз? гэж шууд асуулаа.

	— Энд явцуу бүлэг байдаггүй. Би сүмд мөргөдөг хүн.

	— Нүглээ наманчилдаг хэрэг үү?

	— Тэнгэрт да ламын дэргэд наманчилдаг.

	— Та гэр бүлтэй юу?

	— Эхнэр, хүү хоёртой.

	— Цалин бага авдаг уу?

	Хэзээ ч инээж үзээгүй Рыжов инээмсэглэн,

	— Сард арван рубль авдаг, харин энэ маань их юм уу, бага юм уу бүү мэд.

	— Их биш ээ.

	— Бачит боолд, энэ чинь багадаж байна гэж та эзэн хаанд айлдаарай.

	— Үнэнчид нь?

	— Хүрэлцээтэй.

	— Таныг ямар ч юм авдаггүй гэх юм, үнэн үү?

	Рыжов харснаа хэсэг дуугай болов:

	— Тэгж болох уу даа, үгүй юу? Та үнэнээр нь хэлээч?

	— Яагаад болохгүй гэж?

	— Даанч бага бэл юм.

	— Даруулга ихтэй байвал бага бэлээр ч аргалж болно.

	— Та яагаад өөр алба хаая гэж гуйдаггүй юм?

	— Энэ ажлыг хэн хийх вэ?

	— Өөр хэн нэг нь хийнэ биз.

	— Надаас дээр хийнэ гэж үү?

	Халуун сэтгэлтэй Ланской хороон цагдааг одоо бүр ч их сонирхож эхлэв.

	— Хүүе, та ер нь их хачин хүн юм, та суу л даа. 

	Рыжов, Ланскойн яг өөдөөс харж суулаа.

	— Таныг библи их мэддэг хүн гэх юм, тийм юм уу?

	— Зав гарвал уншиж л байдаг, та ч гэсэн уншвал зүгээр байх шүү.

	— За, харин... надтай бүр ний нуугүй, шударгаар ярихыг танаас хүсэх байна.

	— Худал хэлэхийг номнолд хориглосон болохоор би худал хэлэхгүй.

	— За тийм байж. Та засаг төрийнхнийг хүндэтгэдэг үү?

	— Хүндэтгэдэггүй.

	— Яагаад?

	— Залхуу, авангар, хаант төрийн өмнө хуурамч байдагт нь гэж Рыжов хариулав.

	— Та илэн далангүй хэлдэг хүн юм. Ирээдүйг зөн билгээр мэдэх үү?

	— Үгүй; харин тодорхой болох юмыг библийн ёсоор дүгнэдэг.

	— Тэгвэл та надад ганц ч болтугай дүгнэлтээ үзүүлж чадах уу?

	Рыжов чадна гээд «Цул бодол» гэсэн гарчигтай бөөн боодолтой цаас авчирчээ.

	— Өнгөрсөн ба гүйцэлдсэний тухай наана чинь ямар зөгнөлтэй юм байна аа? гэж Ланской асуухад хорооны цагдаа мэдэх хуудаснуудаа алгасан ингэж уншив: «хатан хаан Вольтерт бичсэн захидалдаа түүнийг хоёрдугаар Златоуст (Алтан хошуут) гэж нэрлэжээ. Ийнхүү зохисгүй зүйрлэснээр манай хатан хааны амьдрал тайвнаар төгсөхгүй болно».

	Энэ өгүүлбэрийн захад тусгай шугам татаад: «Павел Петровичийн гунигт гэрлэлтээр энэхүү зөгнөл ёсоор болсон»10 гэж тэмдэглэсэн байв.

	— Өөр бас нэгийг үзүүл дээ.

	Рыжов дахин хуудсаа түргэн түргэн эргүүлж шинийг зааж дор сийрүүлснийг уншив: «Огтолсон модноос авах хураамжийн тухай зарлиг гарчээ. Хойшид ядуусын оромж улам хүйт даана. Онцгой цээрлэл бий болох биз» гээд бас захад нь: «Ёсоор болсон төддүгээр талд үз» гэж тэмдэглээд мөн хуудсан дээр эзэн хаан Александрын залуу охин нас барсан тухай: «Энэ нь ойгоос татвар ногдуулах болсноос хойш болов» гэжээ.

	— Гэсэн ч ой мод өмч мөн биз дээ?

	— Тийм нь тийм, харин сууцанд агаар бүлээсгэх бол хэрэгцээ юм.

	— Та өмчийн эсрэг юм уу?

	— Үгүй; хахир хүйтэнд хүн бүхэн дулаан байгаасай л гэж хүсдэг хүн. Тэртэй тэргүй дулаан байдаг хүмүүст мод өгөх хэрэггүй.

	— Алба гувчуурын тухай та юу гэж боддог вэ? Хүмүүсээс алба гувчуур авах ёстой юу?

	— Татварлах хэрэгтэй, бас дээр нь баячуулаас ядуучуудын төлөө санд мөнгө төлдөг байхын тулд аливаа хээнцэр эдлэлээс татвар авч байвал таарна.

	— Хм, хм! Та энэ сургаалыг хаанаас олж аваа вэ?

	— Ариун судар, өөрийнхөө мөс хоёроос.

	— Таныг шинэ үеийн өөр эх булаг ийм бодолд жолоодоогүй биз?

	— Бусад бүх эх булаг цэвэргүй, дэмий балай юмаар дүүрэн.

	— Одоо хамгийн сүүлчийн нэг асуултад хариул л даа: Та яагаад бичиж байгаа юмнаасаа ч, сүмд намайг яалаа, тэрнээсээ ч айдаггүй хүн бэ?

	— Бичдэг юмаа өөртөө л зориулдаг, харин хийдэд хийсэн зүйлийн тухайд гэвэл хааны засгийг хайрлахдаа л арга буюу тэгсэн юм даа.

	— Яагаад хааны гэж?

	— Бүх зарц нь ард түмний бишрэлийг хүндэтгэдэг байлгах гэж

	— Би таныг огт өөрөөр үзэж болох байсан.

	Рыжов өөдөөс нь «харамсалтайгаар» харснаа:

	— Сард арван рубль аваад гэр бүлээрээ амь зууж байгаа хүнд ямар муу юм хийж болох байна?

	— Би таныг баривчил гэж тушааж болох байсан.

	— Шоронгийнхон арай илүү хоолтой байдаг.

	— Таныг ингэж ярдагласанд чинь цөлж болно.

	— Намайг бүр дор болгох, тэнгэр минь хаях ямар газар цөлөх сөн бол? Тэнгэр хаа ч надтай хамт, харин түүнээс бусад нь хэн ч аймшиггүй.

	Ланской ихэмсгээр хүзүүгээ гудайж, зүүн гараа Рыжовт сунгаж,

	— Таны зан байдлыг хүндлүүштэй юм гэж хэлээд одоо гарч болно гэлээ.

	Гэсэн ч амбан сайд тэр библийн социалистад хараахан төгс итгээгүй бололтой, хэд хэдэн эгэл хүнтэй өөрөө уулзаж асууж сурагласан байх юм.

	Тэд нь гараар хий дугуйлж,

	— Тэр чинь тийм л нэг, ийм л хүн дээ гэснээр өөр үг хэлсэнгүй.

	Ланской явахдаа Рыжовт:

	— Би таныг мартахгүй, таны зөвлөснийг биелүүлнэ — библи уншихад гэхэд Рыжов,

	— Энэ ч бас багадна, харин та сард арван рублиэр амьдарч сураарай гэв.

	Гэвч Ланской энэ зөвлөгөөг нь биелүүлнэ гэж амлалгүй инээд алдаад гараа дахин өгч,

	— Хачин хүн юм, хачин хүн юм! гэв.

	Сергей Степановичийг буцсан хойно Рыжов «Цул бодлоо» гэртээ авч очоод ажигласан, зөгнөх урам орсон зүйл бүхнээ түүндээ бичдэг ажлаа үргэлжлүүлжээ.

	 

	АРВАН ГУРАВДУГААР БҮЛЭГ

	Ланскойг ирээд явснаас хойш нэлээд хугацаа өнгөрч, тэр хүний ирэх үеэр болсон үйл явдлууд нэгэнт нэлээд мартагдан, өдөр тутмын хөл үймээнд дарагдан эхэлж байтал амбан сайдын ирж байцаагаад явсан хотод гэв гэнэт огт санаандгүй Солигаличийнхнаар үл барам бүхий л Оросын гэгээрсэн хүмүүс гайхаад баршгүй тийм нэг мэдээ ирсэн нь ухаанд огт багтамгүй бөгөөд засаг төрийн эмхтэй хатуу дэг журамд байж боломгүй санагдсан буюу тайж нарт бэлэглэдэг Ариун Владимирын Загалмай гэгч одонг хорооны цагдаа Рыжовт ирүүлсэн агаад энэ бол хороон цагдаад олгосон Владимирын анхны одон байжээ.

	Уг одонг хэрхэн хүндлэн үзэх ба зүүж явах тухай зааврын хамт ирүүлсэн байв. Загалмай, жуух бичгийг Александр Ивановичид гардуулахдаа энэ их нэр төр, шанг Сергей Степанович Ланскойн танилцуулан санал тавьснаар олгож байгаа юм гэдгийг хамтад зарлажээ. Рыжов одонг зүүчхээд нэг харснаа дуулдахуйцаар 

	— Хачин хүн, хачин хүн! гэж хэлсэн бөгөөд «Цулбодолдоо» Ланскойн нэрний өмнө: «Энэ хүн гүн болно» гэж тэмдэглэжээ; энэ зөгнөл нь ч ёсоор болсон билээ. Харин Рыжов одонгоо зүүж явах хувцасгүй байлаа.

	Одонт Рыжов бараг ер хүртэл наслахдаа хожим хошууны байшин сэлбэн засах ажлын үеэр хана цааслахад үрэгдсэн бололтой нөгөө «Цулбодол» гэдэг дэвтэртээ үзсэн бодсон бүхнээ өвөрмөц хичээнгүйгээр тэмдэглэсээр байжээ.

	Рыжов, үнэн алдартны шашны тогтоосон бүхий л христос мөргөлийн ёс горимыг биелүүлж агсан боловч нийтийн ярилцахаар түүний үнэн алдартын мөргөл «сэжиг бүхий» байжээ. Рыжов итгэл бишрэлийн хувьд тийм нэг хүн байсан боловч миний бодоход түүнд «дан ягираас»11 гадна бас юухан хээхэн байсан санагдана, тэгээд ч «гурван санваартны» тухай эрлийн яг эхэнд түүнийг дурдсан байх болно.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Гагарин ноёны толь гэж С. П. Гагарин ноёны 1843 онд Москвад хэвлүүлсэн «Всеобщий географический и статистический словарь»-ийг хэлж буй.




	[←2]
	 А. Н. Некрасовын «Жавар, Улаан хамар» хэмээх яруу найргаас




	[←3]
	 Шотландын яруу найрагч, ардчилсан үзэлт Роберт Бёрнс (1759—1796). Орч.




	[←4]
	 Саваоф гэж хуучин гэрээслэл гэдэг сударт еврейн бурхдын нэг гэжээ.




	[←5]
	 Иезекили гэж библид «хөсрийн ясыг амьжраадаг» гэж вивангирид гэгч




	[←6]
	 Масоны тэрслүү үзэл гэж XVIII зууны үед Европт, XIX зууны эхний хагаст Орос оронд дэлгэрсэн шашны нэг шинэ чиглэл. 
Орос оронд тэр шашныхныг улс төрийг шүүмжилдэг тэрслүү үзэл гээд засаг төрөөс хяхан хавчдаг байжээ.




	[←7]
	 Павел гэж библи сударт гардаг Христосын шавь нарын нэгний нэр




	[←8]
	 Оффенбахын санаа сэтгэл гэж хөөрүү хөгжүүн бодол гэсэн үг. Францын хөгжмийн алдарт зохиолч Жак Оффенбахын (1819—1880) нэр, түүний туурвисан хөгжмийн зохиолын байдалтай холбожээ.




	[←9]
	 Кизляр — хотын нэр




	[←10]
	 Эзэн хаан I Павел герман гүнж Вильгеминатай гэрлэхэд энэ хатан нь гурван жилийн дараа үхсэн ажээ.




	[←11]
	 Ягир гэж оросын дрянь (новш) гэсэн үгтэй утга дүйнэ.

